
La pasch sociala è la gronda forza da la Svizra
Partenadi social er en temp da crisa

■ Ils exponents dals sindicats e dals
patruns han commemorà ier a Berna il
tschientenari da l’existenza dal con-
tract collectiv da lavur. Cun ils con-
tracts collectivs da lavur vegnan fi-
xads ils divers princips sco il temp da
lavur, las vacanzas, ils termins da des-
ditga, las pajasminimalas e las cundi-
ziuns dad ir en pensiun. Contracts col-
lectivs da lavur èn il resultat da las cun-
vegnas tranter ils sindicats e las associa-
ziuns dals patruns.Tals contracts po il
cussegl federal declerar impegnativs per
entiras branschas.

Mantegnair gist uss ils contracts
Il minister da l’economia, cusseglier fe-

deral Johann Schneider-Ammann, ha
punctuà la gronda muntada da contracts
socials sco garant per mantegnair la
pasch sociala e la stabilitad tranter ils la-
vurers ed ils patruns. Gist uss, en in temp
da difficultads economicas, èsi impur-
tant da mantegnair ils princips fixads en
ils contracts collectivs da lavur. «Jau sun
in defensur persvas dals contracts col-
lectivs», ha Schneider-Ammann sincerà
davant l’assamblea da giubileum sa radu-
nada a Berna en la chasa da l’Uniun po-
stala universala. Quatter giadas haja el
dirigì las tractativas dal contract collectiv
per l’industria da maschinas, metal ed
electro. La bainstanza da la Svizra saja er
d’engraziar al bun funcziunament dal
partenadi tranter ils lavurers ed ils pa-
truns. Grazia als contracts collectivs na

stoppia il stadi betg intervegnir. Quest
sistem lubeschia dapli spazi d’agir che
novas leschas, ha accentuà il minister da
l’economia.
Per Paul Rechsteiner, il president da

l’Uniun sindicala svizra, è stà 1911 l’ef-
fect normativ dals contracts collectivs da
lavur, l’ovra da piunier per propi. Gia da-
pi quest datum è francà il contract col-
lectiv da lavur er en il Dretg d’obliga-
ziuns. La Svizra saja stada l’emprim pa-
jais dal mund che ha fixà las normas da
basa er en la lescha. Rechsteiner ha fatg
attent al svilup negativ dal neoliberalis-
sem dapi ils onns novanta che haja fatg
squitsch sin la fiera da lavur. Grazia al
partenadi tranter sindicats e patruns saja
stada pussaivla l’introducziun da las me-
siras accumpagnantas en connex cun la

libra circulaziun da persunas cun l’U-
niun europeica. Quellas muntian in mo-
del da success, ha ditg Rechsteiner.

Thomas Daum, il directur da l’Asso-
ciaziun dals patruns, ha accumpagnà ed
influenzà durant passa 30 onns las
tractativas per contracts collectivs da la-
vur. Per ils patruns saja impurtant
d’avair sindicats ferms che hajan la forza
da persvader ils lavurers. Grazia a la
pasch sociala saja quai reussì a l’indu-
stria d’export da mantegnair ina auta
qualitad dals products e da garantir ils
termins da furniziun. Quai ha er dà a la
Svizra il maletg da Swissness sco avan-
tatg sin la fiera da concurrenza.

Sfidas per oz e damaun
Daniel Oesch, professer a l’Universitad
da Losanna, ha relativà in pau tschertas
constataziuns. Fin l’onn 1936 haja quai
dà en Svizra dapli chaumas che en
Frantscha. Per el èsi stà la contingenta-

ziun dals lavurers esters che haja protegì
las pajas en Svizra. La situaziun saja sa
midada ils ultims onns cun la libra cir-
culaziun da las persunas, cun la dismes-
sa dal statut dals funcziunaris e cun l’ex-
corporaziun da diversas lavus sco segir-
tad, allimentaziun e nettegiament. Per
quests motivs haja augmentà massiv il
dumber da persunas suttamessas als
contracts collectivs da lavur dapi ils
onns novanta. En vista a quest svilup
negaiv saja adina pli impurtanta la pro-
tecziun dals lavurers sin fundament da
contracts collectivs. Na reusseschia quai
betg, stoppia il stadi intervegnir en il fu-
tur pli savens, ha admonì Oesch. Ga-
briel Aubert da Genevra ha punctuà la
muntada da la furmla magica per la
pasch sociala. La proposta da la Partida
cristiandemocratica d’integrar la Parti-
da socialdemocrata en il cussegl federal
l’onn 1959 saja stada ina contribuziun
centrala.

Il president da l’Uniun sindicala svizra Paul Rechsteiner (san.) ed il directur da l’Associaziun da patruns en discurs. FOTO :L. DEPLAZES

La Svizra e l’Uniun europeica
■ (gsc) Ina charta geografica po mussar
daplicheblerspleds.Adinapuspèpublit-
geschan gasettas e revistas sbozs cun
las lingiasdaconturada l’Uniuneuropei-
ca (UE). Tals sbozs tanschanda la Finlan-
da fin a la Grezia ed al Portugal: amez
ves’insinflatgd’autracolur:LaSvizra.Las
lingias da contura da la zona euro define-
schan in areal pli pitschen che cumpiglia
tuttina er quatter pajais limitrofs da la Svizra
– Austria, Frantscha, Germania, Italia – ed

insaquants auters, dacurt schizunt l’Estonia
e la Slovachia; amez stat il flatg dal franc
svizzer.Trais da lezzas vischinas ènplinavant
ils trais pajais furniturs principals da la Sviz-
ra: Questa ha cumprà 2010 per 173 991
milliuns francs svizzers, numnadamain
57 170 da la Germania, 18 402 da l’Italia e
15 236 da la Frantscha; pir suenter vegnan
ils Stadis unids che ans han vendì per «mo»
8148milliuns. Igl è evident che la Svizra de-
penda da l’UE en blers reguards. Singuls
puncts cuntravers rinforzan lezza situaziun;
l’eroport daTuritg per exempel patescha da
restricziuns areguard ils sgols sur l’intschess
limitrof en Baden-Württemberg. La cupi-
tgada da l’euro ha pertutgà era la Svizra;
questa hafixà in curs da stgomiminimal per
quella devisa, uschia ch’il franc dependa
facticamain d’ina munaida estra. Avant
paucs onns levan singuls politichers francar
il secretdabanca en la constituziun federala;
oz perencunter schlucc’ins lezza reglamen-
taziun per frenar la fugia illegala en Svizra
da daners ord tscherts pajais engrevgiads da
daivets. Crudà è er il dumber da pernotta-
ziuns en noss hotels.
Las consequenzas da la crisa finanziala

europeica badain nus mintga di. Curius:
Da l’Europadiscurriv’ins pauc en il cumbat
electoral da quest atun. «Europa»: Lez pled
para in tartuffel chaud che noss politichers
surlaschan gugent a la perscrutaziun acade-
mica. Per cletg avain nus scienziads cun
conscienza che ristgan da s’occupar cun
problems actuals. In d’els è Daniel Thürer
(* 1945), burgais da Cuira e Valzeina (Par-
tenz), anteriur professer da dretg interna-
ziunal, constituziunal ed europeic a l’Uni-

versitad daTuritg.Gievgia proxima, il 1. da
december, 18.15, arranscha il Center da
studis giuridics europeics da l’Universitad
da Genevra in referat daThürer davart «ils
fundaments e l’actualitad da las relaziuns
tranter la Svizra e l’UE»*. Il referent sa basa
sin ina vasta experientscha variada. 1974
ha’l publitgà ina lavur davart il dretg d’au-
todeterminaziun dals pievels, cun in chapi-
tel davart la questiun dal Giura, lezza giada
fitg actuala. Sco commember dal Comité
internaziunal da la Crusch cotschna ha
Thürer retschertgà en plis pajais africans ed
asiatics, sco er en Bielorussia, Pologna e
Russia. 2000–2001 ha’l fatg part da la
Cumissiun Bergier davart la Svizra durant
la Segunda guerra mundiala. Sco expert da
dretgs umans tar l’Organisaziun per la se-
girtad e la cooperaziun enEuropa ha’l visità
l’Estonia, la Lettonia, Lituania, Slovachia e
Tschechia, oz commembras da l’UE, sco
era la Moldova e l’Ucraina. El fa part da la
Cumissiun dal Cussegl da l’Europa cunter
il razzissem e l’intoleranza. Il referat da
Thürervegnarranschàensemencun ilCen-
ter europeic da la cultura (Genevra), fundà
da Denis de Rougemont (1906–1985).
Thürer è pia ordvart cumpetent per infur-
mar davart l’Uniun europeica e sias relazi-
uns cun la Svizra. Ils 9 e 10 da december
fa’l part dal seminari da «Convivenza» en la
sala dal cussegl grond a Cuira (v. La Quo-
tidiana dals 9 da november 2011).

* Il referat ha lieu a 1205 Genevra, en la sala
R070 da l’Unimail, Boulevard du Pont d’Arve 40,
telefon 022 379 84 90, fax 022 379 86 62.
L’entrada è libra.

300 milliuns memia bler
per medicaments

■ (anr/ld) 300 milliuns francs pudess
ins spargnar tar ils medicaments.
Quai ha Santésuisse – la federaziun
naziunala da las cassas da mal-
sauns – demussà cun in studi che ha
cumpareglià ils pretschs da 6700 me-
dicaments en Svizra cun sis pajas da
l’Europa. Ils custs per la sanadad publi-
ca èn s’augmentads ils ultims onns mas-
sivamain. Sin divers sectus (ospitals,
managed-care) tschertgan ils responsa-
bels pussaivladads da spargn. In sectur
che dat adina puspè da discutar è il
martgà dals medicaments che dumon-
dan in recept dal medi. Cumbain ch’il
Departament federal da l’intern ha gia
decretà reducziuns sajan ils pretschs per
ils medicaments memia auts, pretenda
Santésuisse che ha infurmà ier a Berna
la pressa davart ils resultats d’in rapport
che ha cumpareglià ils pretschs dals me-
dicaments en Svizra cun quels da la Ger-
mania, l’Austria, la Frantscha, l’Ollan-
da, il Danemarc e l’Engalterra. I sa
tracta dals medems pajais che l’Uffizi fe-
deral da sanadad publica prenda en con-
sideraziun. Quest uffizi surveglia e de-
cida davart ils pretschs per ils medica-
ments. Tar la cumparegliaziun han ils
experts resguardà las differenzas dals ni-
vels da paja e dals custs da la vita.

Da memia apotecas
L’onn 2010 han ins pajà per medica-

ments che pretendan in recept dal me-
di 4,8 milliardas francs. Da quels da-
ners van 3,4 milliardas francs als pro-
ducents, 1,3 milliardas al commerzi e
110 milliuns francs al stadi en furma
da taglia sin la plivalur. Tar la cumpa-
regliaziun dal martgà ha il studi con-
statà che la marscha è en Svizra cun
36,9% en media10% pli auta che en
ils auters pajas. Il studi demussa plina-
vant che la marscha dals medis che
dattan giu sezs ils medicaments munta
a 42,1%. Ella è en media 10% pli auta
che en ils pajais numnads si sura. Las
apotecas – che han cun 58% la pli
gronda cumpart da la fiera – disponan
d’ina marscha da 39%, quai che mun-
ta 10% dapli che en l’exteriur. Las me-
demans constataziuns aveva gia il sur-
vegliader dals pretschs fatg.
Tar la discussiun han represchen-

tants da la farma contestà las conclu-
siuns da Santésuisse. Il president
da Santésuisse Claude Ruey ha preten-
dì ina examinaziun da la rait da las
apotecas che saja en Svizra memia
spessa.
Sin fundament dal rapport preten-

da Santésuisse ina reducziun dals
pretschs per ils medicaments da 300
milliuns francs sin l’entschatta da
l’onn 2013. Quella reducziun muntass
in sbassament da las premias per las
cassas da malsauns da 1,5%.

Travail.Suisse – il sindicat cristianso-
cial cun passa 170 000 commem-
bers – ha prendì la chaschun dal giu-
bileum «100 onns GAV» per appellar
als patruns da respectar ils princips
dals contracts collectivs da lavur er en
muments da difficultads e da crisas.
Quests contracts muntan per la Svizra
tratgs caracteristics excellents. Els
contribueschan essenzialmain a la
qualitad da viver dals lavurers e da
l’entira populaziun. Per l’economia
svizra munta la pasch sociala in avan-
tatg central.
En il center da la stabilitad politi-

ca e da la pasch sociala stattan
umans. La pasch sociala e la stabili-
tad politica pretendan confidenza.
Confidenza dals umans en Svizra en
l’economia svizra ed en la politica.
Expressiuns da respect vicendaivel –
dal dar e dal prender – e da la parti-

cipaziun dals lavurers al svilup eco-
nomic e politic.
La situaziun economica e politica

dal mund e da l’Europa fa gronds qui-
tads a blers carstgauns, cumbain ch’i
na dat naginmotiv da panica. La Sviz-
ra stat finanzialmain sin chommas so-
lidas. L’economia svizra è pertutgada
mo parzialmain.
En vista a quella situaziun appelle-

schan ils sindicats daTravail.Suisse als
patruns d’interpresas publicas e priva-
tas da surpigliar lur responsabladad
sociala ed economica. La situaziun
difficila en l’Europa na dastga betg es-
ser in pretext per reducir ils plazs da
lavur e per smesar las cundiziuns da
lavur u per refusar meglieraments.
Concret pretenda Travail.Suisse dals
patruns da mantegnair ils plazs da la-
vur, da rinforzar il patratg da partena-
di e da garantir las pajas.

Travail.Suisse: Appel als patruns

■ PCD E SIAS INIZIATIVAS

Rimnau varga la mesadad
dallas suttascripziuns

(anr) Il matg dad uonn ha la Partida cri-
stiandemocratica (pcd) svizra lantschau
sias duas iniziativas per rinforzar la fami-
glia. Ei setracta dalla «Iniziativa encunter il
castitg per essermaridaus» sco per «Liberar
dalla taglia ils supplements per affons e tals
en scolaziun».
En in tierz dil temps da rimnar sutta-

scripziuns – che cuoza tochen ils 3 da no-
vember 2012 – ein ins vegnius, duront la
campagna electorala pil parlament federal,
en Svizra tier dapli che la mesadad dallas
mintgamai 100 000 suttascripziuns neces-
sarias per la reussida dallas duas iniziativas.
Pil Grischun vesi ei ora tuttina. Ei drovi
denton – tenor il secretariat central dalla
pcd svizra a Berna – aunc bravs sforzs per
contonscher il final el temps prescret. Mo
ins crei ch’ei seigi senz’auter pusseivel.

